
ՀԱՅԿԱԿԱՆ ԹՅՈՒՐՔԱԳԻՏԱԿԱՆ ԴՊՐՈՑԻ ԶԱՐԳԱՑՄԱՆ 

ԱՆԽՈՆՋ ՄԱՐՏԻԿԸ. ՊՐՈՖԵՍՈՐ ԱԼԵՔՍԱՆԴՐ 

ՍԱՖԱՐՅԱՆԻ 60-ԱՄՅԱԿԻ ԱՌԻԹՈՎ 

 

Ընդհանրապես հոբելյանների նկատմամբ կա երկակի մոտե-

ցում. կլոր տարեթվերը կամ պատճառ են դառնում պաթոսային, 

երբեմն արհեստական ու ստանդարտ գնահատականների, կամ 

փորձում են դա դիտարկել որպես հերթական ծննդյան օր և 

չկարևորել: Ես փորձում եմ հարցին մոտենալ մի փոքր այլ դի-

տանկյունից. եթե մարդն ունի արժանիքներ, վաստակ, անցած ճա-

նապարհ, ապա կլոր տարեթվերը լավ ու հարմար առիթ են դրանց 

մասին առավել համապարփակ խոսելու, քանի որ հոբելյանի հա-

ղորդած հանդիսավորությունը, ասես, ժանրային առումով հար-

մար է նման տեքստերի: Ուստի, օգտագործելով ԵՊՀ թյուրքագի-

տության ամբիոնի երկարամյա վարիչ, պրոֆեսոր Ալեքսանդր Սա-

ֆարյանի ծննդյան 60-ամյա հոբելյանի առիթը՝ կփորձեմ խոսել 

հատկապես կրթության ու գիտության ասպարեզում նրա վաստա-

կի մասին: 

Նախ ուզում եմ սահմանել հետևյալը. Արևելքում և արևելագի-

տության մեջ «Ուսուցիչ» եզրույթն ու հասկացությունը փոքր-ինչ 

այլ իմաստ, բովանդակություն և ընկալում ունի: Այդ եզրույթը կի-

րառողը և դրան արժանացողը որոշակի պատասխանատվությամբ 

պետք է մոտենան հարցին, որովհետև կարգավիճակն իրոք դառ-

նում է բացառիկ: Բացի այդ, բառի նշանակությամբ պայմանավոր-

ված, մարդիկ ունենում են երախտագիտության և հպարտության 

զգացումներ ու պահեր՝ Ուսուցիչն իր աշակերտի հաջողություննե-

րով պայմանավորված՝ հպարտություն ու անկեղծ ուրախություն, 

իսկ աշակերտը երախտագիտության զգացում, որը նրան պետք է 

ուղեկցի կյանքի բոլոր փուլերում՝ Ուսուցչի գործունեության ակ-

տիվ և ոչ ակտիվ փուլերում: Այս ամենը ֆիքսելուց հետո, պետք է 

ասեմ, որ Ալեքսանդր Սաֆարյանն իմ Ուսուցիչն է թյուրքագիտու-

թյան ասպարեզում, ընդ որում՝ հարցի նաև իրավական, ձևակեր-

պումային առումով: Հիմա արդեն հեռավոր թվացող 1996 թվակա-

նին, երբ ընդունվեցի ԵՊՀ արևելագիտության ֆակուլտետի թուր-

քագիտության ամբիոն՝ մեզ մեր մասնագիտության մասին առաջին 

դասընթացը՝ «Թյուրքագիտության ներածությունը», դասավանդում 

էր ամբիոնի վարիչ Սաֆարյանը: Այսինքն՝ հենց նա է ինձ ծանո-

թացրել իմ մասնագիտության այբուբենին, սկզբունքներին, 

առանձնահատկություններին և այլն: Ավելի ուշ՝ արդեն ասպիրան-

տական ուսմանս տարիներին, Սաֆարյանը դարձավ իմ թեկնա-

ծուական ատենախոսության գիտական ղեկավարը, և երբ քննար-

կում էինք ուսումնասիրության թեման՝ նա առաջարկեց զբաղվել 

20-րդ դարի թուրքական գրականությամբ։ Խոստովանեմ, որ 

սկզբում առաջարկը դուրս չէր եկել, քանի որ ես հետաքրքրված էի 

պատմությամբ և ցանկանում էի պատմագիտական բնույթի աշխա-

տանք գրել։ Սակայն Սաֆարյանը ոչ շատ ուղղակի բացատրեց եր-

կու կարևոր հանգամանք. առաջինը՝ թուրքագիտությունը և արևե-

լագիտությունը համալիր գիտություն է և առանց բանասիրական 

գիտելիքի ու իմացության լիարժեք մասնագետ հնարավոր չէ դառ-

նալ, և երկրորդ՝ թուրքական գրականություն իմացող մասնագետ-

ների դպրոցն ավելի վատ վիճակում է, դրա շարունակականությու-

նը վտանգված է և ճիշտը այդ պահին գրականությամբ զբաղվելն է, 

իսկ հետագայում կարելի է նաև ուսումնասիրություններ անել 

պատմագիտության բնագավառում։ Դրանից հետո ես սկսեցի 

թուրքական գրականության ընթերցումը, որի առաջին 30 գրքերը 

ինձ փոխանցեց Սաֆարյանը։ Հիմա հետահայաց նայելով նկա-

րագրված իրավիճակին՝ պետք է փաստեմ. այսօր Հայաստանը 

հետխորհրդային տարածքում և ընդհանրապես համաշխարհային 

արևելագիտության ասպարեզում համարվում է «արևելագիտա-

կան գրականագիտության» կարևոր կենտրոններից մեկը, քանի որ 

կան արևելյան գրականության (արաբական, իրանական, թյուրքա-

կան) բարձրագույն որակավորում ունեցող մասնագետներ՝ գիտ-

նականներ։ Այսինքն՝ դպրոցը շարունակելու խնդիրը լուծվեց. հե-

տագայում ես էլ ղեկավարեցի ասպիրանտների ինչպես թուրքա-

կան գրականության, այնպես էլ Թուրքիայի պատմության բնագա-

վառներում։ Եվ արդեն ես եմ լիարժեք գիտակցելով՝ փոխանցում 

իմ ուսանողներին, որ իրական արևելագետը ուղղակի պարտավոր 

է խորքային գիտելիքներ ունենալ արևելյան գրականությունից, 

որը հարստացնում է նրա իմացությունների ընդհանուր շտեմարա-

նը և ընդհանրապես պետք է ունենա բանասիրական գիտելիքների 

հենք ու պատրաստվածություն։ 

Պրոֆեսոր Ալեքսանդր Սաֆարյանի գիտամանկավարժական 

գործունեության մի կարևոր ուղղություն է դասագրքաստեղծ աշ-

խատանքը. նրա համահեղինակությամբ կամ խրախուսմամբ 

ստեղծվել են թուրքերեն, ադրբեջաներեն, օսմաներեն լեզուների, 

Թուրքիայի պատմության, թուրքական գրականության դասա-

գրքեր։ Սաֆարյանը նաև խրախուսում ու աջակցում է երիտասարդ 

մասնագետներին գիտական կոչումներ և աստիճաններ ստանալու 

հարցում. ԵՊՀ թյուրքագիտության ամբիոնը, իրոք, տարբերվում է 

երիտասարդ ու բարձրագույն որակավորում ունեցող մասնագետ-

ների թվով: 

Պրոֆեսոր Սաֆարյանի գիտական և հասարակական կերպա-

րի կարևոր առանձնահատկություններից է նրա բացառիկ իմացու-

թյունը թյուրքալեզու ժողովուրդների մշակույթի և, հատկապես, 

գրականության ասպարեզում: Առանց չափազանցության կարելի է 

ասել, որ ղազախական, թուրքմենական, թաթարական գրականու-

թյունների նման խորագիտակ մասնագետ հայկական արևելագի-

տական դպրոցում չկա: Իր այս իմացությունը պրոֆեսոր Սաֆա-

րյանը օգտագործում է նաև հանրային դիվանագիտության, հասա-

րակական-մշակութային կապերի ամրապնդման գործում, ինչի 

վկայությունն են նախ նրա մեծ ճանաչումն այդ երկրներում, ինչ-

պես նաև Կենտրոնական Ասիայի թյուրքալեզու պետությունների 

կողմից նրան շնորհված պետական պարգևները:  

Ամփոփելով՝ ուզում եմ հստակ նշել մի փաստ, որը կարող է 

նաև ուղենշային ու օգտակար լինել հայկական արևելագիտական 

դպրոցի պատմությամբ հետաքրքրվողների, այդ պատմությունը 

գրողների հետագա սերունդների համար. եթե չլինեին պորֆեսոր 

Ալեքսանդր Սաֆարյանի ջանքերը, ապա վստահաբար կարելի է 

ասել, որ հայկական թյուրքագիտությունը չէր կարող ունենալ այն 

գիտական մակարդակը, այն միջազգային ճանաչումը և այն կրթա-

կան հաջողությունները, որոնք այսօր ունի: Նրան հաջողվեց իրա-

կանացնել շատ կարևոր և միևնույն ժամանակ դժվար խնդիր՝ 1990-

ականների կեսերի բարդ, անցումային փուլում ապահովել համալ-

սարանական թյուրքագիտական դպրոցի շարունակականությու-

նը, ինչպես նաև հիմքեր դնել դրա հետագա շարունակման համար 

ևս: Սա անքննելի փաստ է և Սաֆարյանի անուրանալի ներդրումն 

է, որի մասին պետք է հիշել այսօր և վաղը: Պետք է հիշել շնորհա-

կալությամբ:  

Ես՝ որպես պրոֆեսոր Ալեքսանդր Սաֆարյանի և՛ աշակերտ, 

և՛ արևելագիտության ֆակուլտետի դեկան, ուզում եմ շնորհակա-

լություն ասել նրան իր գիտամանկավարժական արդյունավետ 

գործունեության համար, մաղթել առողջություն և երկար տարինե-

րի մասնագիտական գործունեություն: 

ԵՊՀ արևելագիտության ֆակուլտետի դեկան 

պատմական գիտությունների դոկտոր, պրոֆեսոր 

Ռուբեն Մելքոնյան

